29 maart 2009

vyfde sondag in lydenstyd

liturgiese voorstel

	Leesroostertekste

Fokusteks:

Jeremia 31:31-35
Ander tekste: 
Psalm 51:1-12; Johannes 12:20-33; 




Hebreërs 5:5-10

	Inleiding

In Psalm 51 vra die digter dat sy sonde tog weggeneem kan word en hy weer rein kan wees. Hy vra dat hy weer blydskap en vreugde sal belewe. Is dit moontlik? Kan ’n mens se sonde weggeneem word? Die ander tekste vir hierdie Sondag bring almal dieselfde blye tyding: God gee ons ’n nuwe en rein hart. Die Here Jesus “verwerf” dit namens ons. God se reg is aan ons kant.

Dié Sondag word tradisioneel in die kerk Judice genoem. Dit beteken reg, soos in geregtigheid.

Vandag se liturgie is dus viering van ons reg om kinders van God te wees. Die viering geskied in die wete dat ons niks kan doen om hierdie reg te verwerf nie. God skenk aan ons ’n nuwe reg en geregtigheid in Christus Jesus ons Here.



	God versamel ons voor Hom

Aanvangswoord
Laat ek diep in my binneste weet hoe U wil dat ek moet lewe. Neem tog my sonde weg dat ek rein kan wees, was my dat ek witter as sneeu kan wees. Laat my weer blydskap en vreugde belewe. Skep vir my ’n rein hart, o God, vernuwe my gees en maak my standvastig (uit Ps 51).

Seëngroet

Genade en vrede vir julle van Hom wat ’n nuwe verbond met ons gesluit het en sy Woord op ons harte geskryf het. Hy is ons God en ons is sy volk (uit Jer 31:31-33).


	Diens van die tafel

Geloofsbelydenis

Soos in die Basisliturgie aangetoon, pas die Geloofsbelydenis hier. Lees punt 8 en 9 van die Dordtse Leerreëls hoofstuk 2 as die gemeente se belydenis van geloof.

Gebed by die nagmaal

Die verband tussen die viering van die nagmaal as ’n vereniging met Christus en die fokusteks wat praat van God wat sy Woord op ons harte geskryf het, kan in ’n gebed belig word:

Here, ons voel vuil en onrein in u teenwoordigheid. Dankie vir Jesus wat rein is in sy gehoorsaamheid aan U. Dankie vir die nagmaal waarin ons deel kry aan sy liggaam en bloed. Nou weet ons u Woord is op ons hart geskryf. Amen.

	Diens van die Woord

Begin die Skriflesing met Psalm 51. Laat iemand anders as die liturg dit lees. As antwoord op die nood van Psalm 51 kan en behoort al die ander tekste as antwoord gelees te word.


	Uitsending

Seën 

Gebruik die Franciskaanse seën wat in “Vir die Erediens – ’n handleiding”  (bl 48) opgeneem is.

	Musiek en sang

Aanvangslied: Lied 377; NSG 95

Skuldbelydenis: Lied 379; NSG 232


	Antwoordlied: Lied 393; NSG 108

Uitsendingslied: Sing Lied 311 in plaas van die gewone “Amen”.




preekstudie – JEREMIA 31:31-34

Teks

Jeremia 31:31-34 is deel van die Boek van Vertroosting. Die voorafgaande hoofstuk 30:1 en 32:1 begin met feitlik identiese opskrifte. Die beloftes in ons perikoop word op unieke wyse in die klanke van 32:37-41 gehoor. Die drie hoofstukke het heel waarskynlik as ’n eenheid gefunksioneer. Ons perikoop gaan dus om vertroosting, hoop, herstel en genesing. Die gebeure rondom 587 vC is die agtergrond vir die perikoop. Dit pas dus goed in by Lydenstyd. Wat die aard of gattung van die perikoop betref, het ons te doen met ’n onvoorwaardelike heilsaankondiging (Th C Vriezen; F L Bakker), beloftes van ’n allesomvattende herstel (J Bright) en ’n teologie van hoop (J Moltmann; J Sobrino). 

Die woorde “daar kom ’n tyd” (v 31) is reeds in 31:3 aan die orde gestel. Dit word in 31:38 herhaal. Die uitdrukking verwys na ’n heilstyd. Maar ons moet vra: Het die tyd reeds gekom of moet die beloftes nog vervul word? En wanneer? Hier is twee interpretasies:

a. John Bright noem dat die beloftes van Jeremia in ’n klein bokamer rondom die tafel van die Here weerklink toe dié woorde gespreek is: “Hierdie beker is die nuwe verbond, wat deur my bloed beseël is” (1 Kor 11:25; Luk 22:20). Hy sê dat die perikoop verwys na God se heilswerk in Jesus Christus. Met sy koms het die “tyd” wat in Jeremia 31 beloof word, aangebreek. John Bright waarsku egter daarteen dat ons nie moet preek dat die belofte net in Jesus vervul is nie. Ons verhouding met die Heiland het ook ’n beleweniskarakter. En dit dui op die eskatologiese aard van die belofte. Die belofte sal dus in die toekoms ook nog vervul word. Daarom moet ons vorentoe kyk na die finale vervulling in die “tyd” wat nog sal aanbreek.

b. Sommige eksegete sê hierdie “tyd” verwys ook na Israel en Juda se onmiddellike hunkering na bevryding; die terugkeer uit ballingskap. Dit beklemtoon die historiese situasie van die volk in Babel. Hoofstuk 29 is die brief aan die ballinge. Hulle is moedeloos, ellendig, soms in trane en pyn, en verlang dat die Here hulle lot moet verander. Die belofte van terugkeer en die sorg van die Here is reeds in 29:10-14 duidelik. Die Here beplan vir hulle ’n toekoms, verwagting en verlossing uit hulle noodsituasie en swaarkry. Die vertroosting is ook ’n boodskap oor die hervestiging van Juda en Israel in die beloofde land. Die Here sal Jerusalem tot sy vorige glorie herstel.

Die “nuwe verbond” (v 31) wat die Here met sy volk sluit, sal “nie wees soos die verbond wat Ek met hulle voorvaders gesluit het . . . nie” (v 32). Vir Israel beteken die verbond (Heb berit) ’n persoonlike verbondenheid aan God, lewende geloofsverhouding, gehoorsaamheid en volkome lewe volgens sy wil – in die vertikale (met God) sowel as horisontale (met medemens) verhoudings. Die verbondsrelasie is van die belangrikste vorme waarin die gemeenskap tussen God en mens tot openbaring kom. Die gemeenskap met God word die norm en maatstaf vir die Israeliete se ander relasies: kind teenoor ouers, man en vrou in die huwelik, heer en kneg, koning en onderdaan, buurman en buurman, geregtigheid (Heb sedaqa) in die regsuitsprake en saketransaksies. Israel moet heilig wees in al hulle verhoudings: “Wees heilig, want Ek die Here julle God is heilig” (Lev 19). Die verbond van die voorvaders verwys na die verbondsluiting of wetgewing by die berg Sinai (Eks 24:1–18). Die verbond was bewys dat Hy omgee, sorg en bevry. Die Here het die volk liefgehad en die volk het ook, aan die begin, die Here liefgehad (Jer 2:2). Maar die volk het ontrou geword, afvallig geraak en afgode begin dien.

Die verbond is nooit van God se kant af opgesê nie. Hy was getrou. Die verwerping van Jahwe se liefde, aanbidding van die afgod Baäl en ontkenning van sy gesag kom daarop neer dat die profeet sê hulle het die verbond “oortree” (Heb ‘abar), “verlaat” (Heb ‘azab). Die sterkste term in Jeremia is; hulle het die verbond, wat in vers 32 genoem word, “verbreek” (Heb hefer).

Van kardinale belang is die feit dat die inisiatief in die ou én nuwe verbond van God uitgaan. Dit is die barmhartige Jahwe wat die verbond “oprig” (Heb hekim) of “gee” (Heb natan). Die etiese en morele lewe asook die kultiese dienswerk voor die ballingskap was só verkeerd dat Jeremia die volk se toestand as ’n “siekte”, ’n “wond” beskryf het. Die Here moet hulle nou herstel, genees van die geestelike siekte én die sosiaal-ekonomiese siekte. 

Die “nuwe” aard van die verbond

a. In verband met die eerste verbond lees ons in Eksodus 20: “Aan weerskante was daar op hulle geskryf, en dit was die werk van God. Dit was ’n inskripsie wat deur God op die klippe gegraveer is” (32:15-16). In die nuwe verbond word “die woord” (Tora) op Israel en Juda “se harte” geskryf en “in hulle gedagte vasgelê” (v 32). Die Tora moet hier in sy omvattende betekenis verstaan word: dekaloog, Mosaïese wette en verbondsregulasies, lering en openbaringswoorde (Deut 11:1). Die hart (Heb lēb) is baie pertinent in Jeremia se hele profesie (4:19; 17:9, 10; 32:39). Die hart is “het innerlijk wezen van een mens, waarvan zijn wil en handelen uitgaat; het kan ook verstand beteken” (Vriezen). B O Banwell beskryf dit soos volg: “Character, personality, will and mind, are modern terms which all reflect something of the meaning of ‘heart’ in its biblical usage.” Dit beteken dat daar ’n innerlike weerstand by die volk teen die wet was. Maar meer nog, hulle etiese en morele gedrag teenoor medegelowiges het so onheilig geraak, dat die eer van God in gedrang gekom het. Israel en Juda het ’n mentaliteitsverandering nodig. Die totale mens het verdorwe geraak. ’n Totale vernuwing is nodig. Daarom gaan Jahwe op die mens se hart skryf sodat hulle wil, verstand, karakter, besluitneming en gevoel kan vernuwe.    

b. “(W)ant almal sal My dien (ken), klein en groot.” Dit is die tweede kenmerk van die nuwe verbond. Die Hebreeuse woord wat hier gebruik word is jada en beteken om te ken of in geloofsgemeenskap te leef met. Die begrip da`at  elohim – die kennis van God – hang weer daarmee saam. Om God te ken, is die eerste lewenseis wat aan die gelowige gestel word (sien bv Jes 1:3; Hos 6:6). Vriezen skryf soos volg: “Deze kennis Gods omvat veel meer dan een bloot, intellectueel kennen, maar raakt het geheel menselijk leven; zij is wezenlijk gemeenschap met God en tevens geloofs-vertrouwen; zij is een kennis van het hart en vraagt de liefde van de mens, zij stelt handelen naar Gods wil en het ootmoedig wandelen met Hem als levenseis, zij is een erkennen van God als God, de totale overgawe aan God als Heer.” In Hosea 4:1 en 6:6 word da`at elohim’ (kennis van God) en chesed (gemeenskapsverhouding) as parallelle terme gebruik. Die gedagte is reeds vroeër deur Jeremia uitgespreek: “Ek sal hulle die insig gee om My te ken” (24:7). 

c. “Ek sal hulle oortredings vergewe.” Dit is die derde kenmerk van nuutheid. Die vergifnis is die hoogtepunt en die fondament van die nuwe verbond. Die kennis groei uit die vergifnis, want vergifnis bly immers ’n ongelooflike wonderwerk en wat die tyd uitvee (sien ook 50:20). Omdat hierdie vergifnis slegs deur die verlossingsdaad in Jesus Christus kan geskied, waarborg dit die onvervreembaarheid van die nuwe verbond. Vergifnis staan nooit los van die vreugde nie. Die las van die sonde wat op jou gerus het, word van jou skouers afgehaal. Die Here sal al die oortredings vergewe en nie meer aan hulle sondes dink nie. In hierdie trant bid Dawid in Psalm 51 dat God sy oortredings moet uitwis en hom reinig. Sy verlange is nie net dat die sonde weggevee moet word nie. Hy vra ook “Laat my weer blydskap en vreugde belewe . . . red my dat ek kan jubel oor u verlossingsdaad” (Ps 51:10, 16). Reeds in Jeremia 31:7 en 13 word genoem dat die verandering, herstel en vervulling van die beloftes sigbaar gemaak sal word in blydskap, lofliedere, ’n dans van blydskap en droefheid wat in vreugde sal oorgaan. So ook 33:10-11. Jeremia preek ook herhaaldelik dat die Here aan hulle sal “goed” doen en dat die volk sal sing van die “goeie” wat die Here aan hulle sal doen. Calvyn beskryf die skepping van hemel en aarde in Genesis 1 as ’n vreugdevolle doksologie. Na elke skeppingsdag kyk God terug op sy werke. Hy kyk na wat Hy geskep het en sien dat dit “baie goed” is (bv Gen 1:10, 18, 31). Calvyn wys dan daarop dat die Hebreeuse woord vir “goed” dui op: aangenaam, dit wat plesier verskaf en om iets met instemming te bevestig. Jeremia sê spesifiek dat God iets nuut gaan “skep”, Jahwe sal handel as Skepper God met die doel om vreugde vir sy volk te bewerkstellig. 

Vergifnis is louter genade, ’n bewys van die Here se ont-ferming en goedertierenheid. H M Kuitert beklemtoon ook die vreugde aspek en vestig ons aandag op die fees wat die vergewende Vader vir die verlore seun gereël het. Die woord vir vergifnis in Lukas 15 kom van ’n stam wat in die woord vir genade teruggevind word, naamlik xār. In die vreugde van God tintel sy genade en vergifnis (D Louw). Kuitert sê daarom is die lewe ’n fees. Ook A A van Ruler beskou die vreugde oor Jahwe en sy reddingsdade as hoogste uitdrukkingsvorm van die Christelike bestaan.     

Konteks en homiletiese riglyne

1. Aan die begin is genoem dat ons perikoop ingebed is in die Boek van Vertroosting. Die konteks van hierdie gedeelte is die ballinge wat by die riviere van Babel sit en ween; wat hunker na hulle geboorteland; wat voel hulle het in ’n doodloopstraat beland (31:21); hulle denke is negatief; hulle emosionele toestand is moedeloosheid (31:25) en wanhoop; hulle hoop is daarmee heen. In hierdie doodloopstraat soek hulle na rigting, koers (31:22) en ’n uitweg wat weer die vreugde en dans in hulle omstandighede sal terug sit (31:13). 
F L Bakker skryf dit is ’n groep mense wat voel dat “de tijd der genade voorbij is”. Hoofstuk 30-33 se trooswoorde word gegee sodat dié mense moet glo met die nuwe verbond “breekt het licht der genade door”.  

2. Die vyfde Sondag word nie verniet judica genoem nie. Die klem is op die woord “reg”. Hier word gefokus op mense wat uit ’n situasie van lyding, swaarkry (31:16) en uitsigloosheid na God roep om aan hulle reg te laat geskied. God moet ingryp; God moet herstel bring; hulle lot verander (32:44) soos Hy droë lope in die woestyn in strome kan omskep. Jahwe moet hulle land genees. Die gedagte word mooi uitgebeeld in 50:33-34: “So sê die Here die Almagtige: Die Israeliete word verdruk en saam met hulle die Judeërs. Maar hulle Beskermer is magtig; sy Naam is die Here die Almagtige. Hy sal vir hulle reg opkom” (ook in 51:36). Hulle droom van ’n uittog uit ellende en uit die vreemde (31:17). Die roep na herstel is nie net geestelik van aard – rondom vernuwing van Sondag se liturgie en die erediens – nie. Dit is ook materieel, polities, opvoedkundig, kulties en op landbou terrein. Die volk sal holisties “herbou” en “genees” word.   



3. Jeremia 31 is ook ’n trooswoord in antwoord op die Jode (en Jeremia) se “waarom” vraag (bv 14:8-9; 20:18). Met hierdie vrae lê die volk hulle algehele hulpeloosheid bloot. Mense wat in ’n tyd van lyding swaarkry, ervaar nie die teenwoordigheid van God nie. Hulle ervaar ’n Godverlatenheid; isolasie van God en sy seën! Die verlate mens voel hy is uit die verbondsgemeenskap met die Here gestoot en heeltemal verwyderd van die diens in die tabernakel. Die vraag van die “waarom” is ’n gebed om ’n daad van redding deur Jahwe. Die gebed wil God beweeg. Die barmhartige God word inderdaad beweeg tot ’n heilsame belofte: “Ek sal hulle God wees en hulle sal my volk wees” (31:33). Hy beloof sy teenwoordigheid. Die Here verbind Hom opnuut aan hulle. Israel en Juda word weer sy eiendom en hulle word weer ’n eenheid. Alle verdeeldheid sal tot die verlede behoort!   
4. Israel en Juda se lyding binne die “waarom” vraag bring hulle op die rand van ’n verlies aan identiteit en menswaardigheid. Dit is veral aangevuur deur die Babiloniërs en mede-Jode se spot en gelag oor hulle.

Preekvoorstel 

Vraag 1 van die Heidelbergse Kategismus kan as aan-knopingspunt vir ’n preek uit hierdie perikoop gebruik word: “Wat is jou enigste troos in lewe en in sterwe?” Die antwoord is: “Dat ek met my liggaam en siel in lewe en in sterwe . . . aan my Saligmaker, Jesus Christus toebehoort . . .  wat met sy kosbare bloed vir al my sondes ten volle betaal . . . en my so bewaar . . .” Soos aan die begin genoem, is die perikoop deel van die Boek van Vertroosting. Die vertroosting of beloftes wat gepreek word, kan wees: Die Almagtige verlos/red uit swaarkry; God beloof ’n nuwe môre/toekoms; God kan u droefheid in vreugde verander.

1. Die historiese situasie wat aanleiding gegee het tot Israel en Juda se hunkering na herstel. 

Die aard van die swaarkry in Babel sowel as die worstelinge wat dit veroorsaak het, moet aangedui word: verlatenheid, verlies aan identiteit en die vele waaroms wat op die ashoop gestalte kry. Lyne kan deurgetrek word na ons huidige historiese werklikhede. Watter swaarkry ervaar die gemeente op materiële, politieke, geestelike en emosionele vlakke vandag in Suid-Afrika? Roep lidmate uit alle kerkgenootskappe nie ook vandag dat die Here aan hulle reg sal laat geskied nie? Lyding in siekte waarin hulle reg op vreugde geknak word! Lyding as gevolg van kapings, plaasmoorde, aanrandings en gewapende roof wat hulle reg op sekuriteit, hulle reg op eiendom, asook hulle geliefdes se reg op lewe skend! Lyding as gevolg van mishandeling en ontrouheid wat hulle huweliksregte vertrap! Lyding waardeur hulle regte as ouer (respek/eerbied) deur ongehoorsame kinders aangetas word! Lyding as gevolg van rassekonflik waardeur hulle reg op menswaardigheid en gelykheid as beelddraers van God ’n knou kry. Lyding veroorsaak deur korrupsie, uitbuiting en omkopery wat hulle reg op billike handelstransaksies aantas. 

2. Binne hierdie lyding kan lidmate glo die Here wil ’n nuwe verbond met hulle sluit om hulle te verseker Hy is nie afwesig in hulle ellende nie. Die verbond waarin Hy beloof: “Ek sal hulle God wees en hulle sal my volk wees.” Die verbond sê Hy “is” daar. Hy is daar met sy liefde en barmhartigheid. Soms neem die Here nie die swaarkry onmiddellik weg nie, maar Hy gee sy genade want dit is vir ons genoeg (2 Kor 12:9). Binne die persoonlike gemeenskapsband van die verbond is daar heil en redding. Die Here beloof nie ’n oplossing nie. Hy beloof ’n verlossing! Omdat Hy die Almagtige is, is Hy vir ons ’n Skild, die Beskermer wat nooit sluimer of slaap nie. Die Een wat bewaar. Hy is Jahwe jirêh: die Een wat voorsien. Dit is die Troos!

3. Geloof kyk ook terug na die “goeie” wat die Here vir die “voorvaders” gedoen het. Die “goeie” vir hulle en ons van gister, moet binne die huidige swaarkry besing word. Die loflied moet in die donker tye weerklink. Ons almal moet die Here loof en prys vir die wonders wat Hy gister en eergister vir ons gedoen het. Die vreugde moet gehoor word. Die nuwe verbond wou Israel en Juda weer verenig. Swaarkry roep om die eenheid van die gemeente en kerk, om eensgesindheid, om saam te voel, te huil en ook te lag (1 Kor 12:25-27). Onder die lofsange van die medegelowiges word lydendes se hoop lewend gehou, word die dowwe lamppit nie uitgedoof nie. Wanneer ons mekaar só bemoedig dan word ons swakke gebede Gods Woord in mensetaal. Wat ook al gebeur, ons bly sy volk.

4. Die beloftes van die Ou Testament loop deur tot in die Nuwe Testament, want Jesus is God se “ja” en “amen” op die beloftes van Jeremia 31. Wanneer ons stom raak oor ons eie lyding en vra: Waar is God? dan moet ons opkyk na die kruis. Daar het die Vader se Seun gehang en die Vader was daar. Só is die Vader ook by ons in ons kruis! Christus se triomf oor die kruis is ook ons triomf oor ons lyding. In Hom is ons meer as oorwinnaars. Die oorwinning is vir die hele gesin: klein en groot. Aan die kruis sien ons die hart van God wat ook oor ons, soos oor sy Seun, geween het. 

5. Soos in punt 1 hierbo genoem, word hierdie nuwe verbondsbeloftes van Jesaja 31 ook vervul in die nagmaalswoorde van Jesus: “Hierdie beker is die nuwe verbond, wat deur my bloed beseël is” (1 Kor 11:25). Daarom is dit ook gepas om by ’n nagmaalgeleentheid oor hierdie perikoop te preek. Swaarkry, ellende en moedeloosheid breek die gelowige. Hier kan sinvol gebruik gemaak word van Henry Nouwen se beklemtoning van die vier werkwoorde by die nagmaal: “En terwyl hulle eet, het Jesus brood geneem en die seën gevra. Daarna het Hy dit gebreek en vir sy dissipels gegee . . ” (Matt 26:26). Die werkwoord “gebreek” dui vir Nouwen op lewensomstandighede wat die mens soms breek. Die gebreekte brood herinner ons nie net aan Jesus se liggaam wat gebreek is nie, maar ook ons eie lewe/drome/aspirasies/ wat soms gebreek word. Die Christen leef in hierdie gebrokenheid. Ons is tog kleipotte wat maklik breek (2 Kor 4:7). Wanneer ons gebreek word en swaarkry, het ons ’n pyn- en verlatenheidservaring; ons ken dan verlies; ons het die pyn self deurgemaak. Dan kan ons ander wat ná ons gebreek word, liefdevol en met eie insig bemoedig. Ons word dan gewonde genesers. Gewonde Christene wat deur God aan wanhopiges “gegee” word om hulle wonde te help genees; gebroke Christene wat deur God aan moedeloses “gegee” word om hulle gebrokenheid te verstaan en dit te help heel. Ons sal dit kan doen want Jesus “neem” ons eers in sy hande en “seën” ons. So word ons wat reeds in sy hande is vir ander ’n “seën”. Soos Job in hoofstuk 42:5 bely dat hy vroeër net gehoor het hoe God in nood by mense is. Na verlies van gesondheid (’n lang ernstige siekbed) en verlies van sy kinders (hulle sterf in ’n storm) getuig Job dat hy met sy eie oog, hart en siel God in sy donker tye en swaarkry gesien het. Die Here is by jou in sulke tye! Nou vertroos en preek Job uit ervaring; hy sing van Gods wonders in sy eie huis.

6. Dit is belangrik dat ons in ons lyding God sal ken en weet dat Hy ons vergewe vir wat ons verkeerd gedoen het. Hy skenk vergifnis al het ons ons beloftes aan Hom vergeet en sy gebooie oortree. Hy bevry ons van sonde. Hy genees ons land. Hy versoen ons skuld. Dan skryf Hy nie net sy gebooie op ons hart nie, maar ook sy beloftes. Die gemeente is immers ’n brief van Christus, geskrywe nie met ink nie, maar met die Gees van die lewende God; nie op kliptafels nie, maar op die vleestafels van die hart (2 Kor 3:3; Eseg 25-27). God se gemeente is briewe van hoop, van sy genade en van triomf. Lewende briewe wat die “waaroms” in ons medegelowiges se lyding met die “daarom” van die Seun se kruisoorwinning biddend tegemoet gaan. 

